
Құрметті 
Іле ауданының тұрғындары!!!

Баршаңызды бүкіл Шығыс халқына ор-
тақ мейрам, ғасырлар қойнауынан бастау 
алып, ата дәстүрімізге айналған, сан түрлі 
ұлттардың бауырластығына арқау болған 
– Наурыз мейрамымен шын жүректен құт-
тықтаймын!

Наурыз – жыл басы, Ұлыстың ұлы күні, 
күн мен түннің теңеліп, жер арқасы кеңіп, 

күллі тіршілік әлемі қайта түлейтін Табиғат 
мерекесі!

Наурыз – жаңарған қазақ елінің кеше-
гісі мен бүгінін, ертеңі мен болашағын 
жалғастыратын, жаңа бастамалар мен 
ізденістерге тың қадам жасайтын, жақ-
сылыққа ұмтылатын, арман-тілектерімізді 
айтып, жаңаша жоспар құратын ерекше 
мерекесі. 

Биыл Наурыз мейрамы ерекше фор-
матта ұйымдастырылып, 14 наурыз күні 
«Көрісу күнін» атап өтумен басталды. 
Халық үшін бұл қастерлі әрі орны ерек-
ше дәстүр болып табылады. 15 наурыз 
«Қайырымдылық күні» етіп белгіленді. Бұл 
күнді қоғамға қайырымдылық көрсету мә-
дениетін сіңіріп, жанашырлық пен өзара 
қол ұшын беру құндылықтарын қа-
лыптастыру үшін ел бойынша қайырым-
дылыққа, мейірім мен тату көршілікке ар-
надық. 16 наурызда төл мәдениетіміз бен 
ұлттық салт-дәстүрімізді насихаттасақ, 17 
наурыз «Шаңырақ күні» болып белгіленіп, 

отбасылық құндылықтарды дәріптеуге, 
өнегелі ұрпақ тәрбиелеген үлгілі отбасы-
ларға арналған мәдени іс-шаралар ұй-
ымдастырылды. 18 наурыз күні Ұлттық 
киімдерге арналып, аудан орталығында 
шеру өтсе, аудан мектептерінде, барлық 
мекемелерде қазақы ұлттық киімді наси-
хаттауға бағытталған жұмыстар жүргізілді. 

19 наурыз – Жаңару күні. Осы күні ау-
лалар тазартылып, аймағымыздың жасыл 

желекке кенелуі үшін 
ағаш отырғызыл-
ды. 20 наурыз «Ұлт-
тық спорт күні» етіп 
белгіленді. Бұл күні 
барлық округтер-
де ұлттық спорттан 
түрлі жарыстар ұй-
ымдастырылады. 21 
наурыз жалпы халық 
арасында бір-біріне 
деген сый-құрметті 
арттырып, татулық 
пен бірлікті наси-
хаттау мақсатында 

«Ынтымақ күні» деп аталды. 22 наурыз – 
Жыл басы. Бұл күні ауданымыздың әрбір 
ауылында мәдени-спорттық іс-шаралар 
өткізіліп, стильді этноауылдар мен түрлі 
жәрмеңке ұйымдастырылады. 

 Наурыз – ел тарихының айнымас бір 
бөлшегі, мәдениетіміз бен дәстүріміздің ки-
елі бастауы. Жасампаздықтың жаршысы, 
жаңа жылдың бастауы, бабаларымыздың 
ақ батасы мен өнегелі дәстүрдің көрінісі 
көктем мейрамы – әз-Наурыз баршаңызға 
ырыс, несібе әкелсін. Жанұяларыңызға 
жылылық сыйласын.

«Наурыз» сөзі «Жаңа күн» деген 
мағынаны білдіреді екен. Жаңа күн – жаңа-
лыққа, жақсылыққа толы болсын, ағайын! 
Отанымызға – береке, халқымызға – игілік, 
мемлекетімізге – молшылық, ал әр шаңы-
раққа бақыт пен шаттық тілейміз. Әр үйге 
Қызыр дарып, Бақ қонсын! Ұлыс оң, ақ мол 
болсын!

Қайыржан ЖАҚСЫМБЕТОВ, 
аудан әкімі

Наурыз – әлемдегі ең көне мейрамдардың бірі. Орта Азия 
елдері оны 5000 жылдан аса уақыт атап өтіп келеді. Бұл ежелгі 
мереке күнәдан тазару, киім-кешектерді тазарту, үйді тазарту, 
жамандықтан және өшпенділіктен тазару мерекесі ретінде 
атап өтіледі. Ол адамдарды басқалардың күнәлары мен жа-
мандықтарын кешіруге шақырады. Сондай-ақ, бұл күні шығыс 
елдері екі арадағы кез келген соғысты тоқтатқан. Ал қазақ ақ-
сақалдары мерекеде араздасқан ру-тайпалармен татуласатын 
болған. 

Наурыз – көктемгі күн мен түннің теңелетін күні. Бұл күні 
жер шары алаңдарын қоспағанда, бүкіл жер бетінде күн мен 
түн теңеседі. XI ғасырдың өзінде ұлы ғалым әрі ақын Омар 
Хайям жұлдыздар мен шоқжұлдыздардың толық циклды 
аяқтағаннан кейін, өзінің бастапқы жүру нүктесіне келіп, жаңа 
жолды – шеңберді қайта бастайтын байқады. Бұл бақылауы-
ның негізінде О. Хайям сол кезде билік еткен Джалал ад 
Дин Мәлік Шах ибн Әл-Арслан Селжүктің құрметіне «Мәлік 
күнтізбесі» деп аталатын жаңа күнтізбе құрастырды. Онда 
жаңа циклдың басталуы 22 наурызға – көктемгі күн мен 
түннің теңелетін күніне түседі. Бұл күнтізбе қазір пайдала-
нып жүрген күнтізбеге қарағанда, әлдеқайда дәлірек болды. 
Өйткені, 365 күн бар күнтізбеге қарағанда, жылына 324 күн-
ді құрайтын Мәлік астрономиялық күнтізбесіндегі қателік 
0.0002 күн және одан кем.

Наурыз – көпшілігі ойлап жүргендей, діни мереке емес. 
Сонымен қатар, көптеген ислам елдерінде бұл мерекені атап 
өтуге тыйым салынған. Осы уақытқа дейін Орта Азияның не-
гізгі байырғы халқы, яғни қазақтар, қарақалпақтар, өзбектер, 
қырғыздар, тәжіктер және түркімендер этникалық мұсылман-
дар ретінде саналады. Бұл мереке кезінде ислам діні тара-
пынан қудалауға ұшырап, Кеңес Одағы кезінде атап өтілуге 
тыйым салынғанына қарамастан, қазақ халқының ең маңызды 
мерекелерінің бірі болып қалды.

Қазақтың төл мерекесін өзіне қайта сыйлаған – әйгілі қа-

зақ ақыны Мұхтар Шаханов. Қазақстанда 1926 жылдан бастап 
Наурызды тойлауға тыйым салынған болатын. Тек 1988 жылы 
Мұхтар Шаханов коммунистік партияның Орталық Комитетінің 
бірінші хатшысына хат жазып, осы мерекені қайта жанданды-
руды сұраған еді. Хат мәтінінде: «Геннадий Васильевич жел-
тоқсан оқиғалары екі ел арасында жік қалдырды. Қазақтар 
сізге жек көрінішпен қарайды. Егер сіз Наурыз мейрамын жан-
дандыруға көмектесетін болсаңыз, онда барлық қазақтар сізге 
басқа көзқараспен қарайтын болады» делінген. Сонда Колбин 
Горбачевты көндіруге уәде берді. Сөйтіп, сол жылдан бастап 
Қазақстан Наурыз мейрамын қайта тойлай бастады.

Наурыздың тарихына көз салсақ, әлем халықтарының ба-
сым бөлігі аталмыш мейрамды әлі күнге дейін тойлап келеді. 
Бұл мейрам көбінесе Наурыз, Невруз, Навруз, Новруз Бай-
рам деп атаса, ал тәжіктер «Гүл гардон», «Бәйшешек», 
«Гүлнаурыз», татарлар «Нардуган», буряттар «Сагаан сара», 
ежелгі гректер «Патрих», бирмалықтар «Су мейрамы», 
чуваштар «Норис ояхе», хорезмдіктер «Наусарджи» деп түр-
ліше атайды.

Наурыз мейрамында тазалыққа мән беріліп, мерекелік ас 
– «Наурыз көже» дайындалады. Көже – еліміздің әр өңірінде 
әр түрлі жеті түрлі дәмнен жасалатынын да байқауға болады. 
Наурыз мейрамында бір-біріне қонақ болып, тойлап, арқа-
жарқа болып жатады. 

Өз тілшіміз

Қазақстан Республикасы Орталық 
референдум комиссиясының хабары 
2026 жылғы 15 наурыздағы республи-
калық референдумда дауыс беру қо-
рытындысы туралы

«Республикалық референдум тура-
лы» Қазақстан Республикасы Конститу-

циялық Заңының 31, 33-баптарына сәй-
кес және облыстардың, республикалық 
маңызы бар қалалардың және астана-
ның аумақтық референдум комиссияла-
рының ұсынған хаттамалары негізінде 
Қазақстан Республикасының Орталық 
референдум комиссиясы дауыс беру 
нәтижелері туралы хабарлайды: 
референдумға қатысу құқығы бар Қа-
зақстан Республикасы азаматта-
рының жалпы саны – 12 482 613; 
дауыс беруге қатысқан азаматтардың 
саны – 9 127 192 немесе 73,12 процент; 
референдумға шығарылған мәселенің 
оң шешімін жақтап дауыс берген азамат-
тардың саны – 7 954 667 немесе дауыс 
беруге қатысқандардың 87,15 проценті; 

референдумға шығарылған мәсе-
ленің теріс шешімін жақтап дауыс бер-
ген азаматтардың саны – 898 099; 
жарамсыз деп танылған бюллетеньдердің 
саны – 146 558.

Дауыс беруге референдумға қатысуға 
құқығы бар азаматтардың жартысынан 

көбі немесе 73,12 пайызы қатысқандықтан, 
«Сіз жобасы 2026 жылғы 12 ақпанда бұқа-
ралық ақпарат құралдарында жарияланған 
Қазақстан Республикасының жаңа Консти-
туциясын қабылдайсыз ба?» деген сұрақ 
бойынша референдум өтті деп есептелсін. 
Республикалық референдумға дауыс 
беру үшiн шығарылған жаңа Конститу-
ция қабылданды деп есептелсiн, өйткенi 
облыстардың, республикалық маңызы 
бар қалалардың және астананың кемін-
де үштен екiсiнде дауыс беруге қатысқан 
азаматтардың жартысынан астамы неме-
се 87,15 пайызы оң шешiм қабылдады.

Қазақстан Республикасының 
Орталық референдум комиссиясы

НАУРЫЗ – ЖАҚСЫЛЫҚ ПЕН
ІЗГІЛІК БАСТАУЫ

2026 ЖЫЛҒЫ 15 НАУРЫЗДАҒЫ 
РЕСПУБЛИКАЛЫҚ РЕФЕРЕНДУМДА 

ДАУЫС БЕРУ ҚОРЫТЫНДЫСЫ

НАУРЫЗ МЕРЕКЕСІ ҚАЛАЙ ТОЙЛАНАДЫ? 


